
 

Kalaallit Nunaanni aatsitassanik piiaanermik aamma ujarlernermik suliaqarnermut 

nalunaarut 

Kalaallit Nunaanni sullivinni avatangiisit pillugit inatsimmi § 11 a, imm. 4, § 13, imm. 3, § 15, 

imm. 2, § 29, § 33, § 35, § 37, § 39, § 49, § 58, § 67 aamma § 68, tak. inatsisit nalunaarutaat nr. 

1048, 26. oktober 2005-imeersoq, kingullermik inatsit nr. 724, 13. juni 2023-meersukkut 

allanngortinneqartoq naapertorlugu aalajangersarneqarput: 

 

Kapitali 1 

Atuuffia 

   § 1. Nalunaarut manna Kalaallit Nunaanni nunami, Inatsisartut inatsisaat naapertorlugu 

aatsitassanik ingerlatsinermut akuersissuteqarfiusuni makkuninnga suliaqarfiusunut atuuppoq: 
1) nunap qaavani nunallu iluani aatsitassanik piiaaneq, 

2) aatsitassat piiarneqarsimasut suliarineqarnerat aammalu ingerlatsiviup iluani toqqaannartumik 

attuumassuteqartumik allatigut passunneqarnerat, 

3) aatsitassat taaneqartut piiaqqaarneqarnissaat siunertaralugu ujarlerneq, ujarlernerup nunamik 

mekaniskiusumik allanngortitsineq imarippagu. 

   Imm. 2. Nalunaarut manna aatsitassarsiornermik sumiiffinni najugalinnit ingerlanneqartunut 

imaluunniit kulbrintinut tunngasunik ingerlatsinermut atuutinngilaq. 
   Imm. 3. Nalunaarut manna aammattaaq Kalaallit Nunaanni sullivinni avatangiisit pillugit 

inatsimmi § 2, imm. 2, nr. 2 aamma 3-mi ilaatinneqartunut kiisalu sulianut sulisitsisumut 

suliarineqanngitsunut atuuppoq. 
   Imm. 4. Kisiannili §§ 3-5, §§ 7-25 kiisalu §§ 41-48 taamaallaat sulianut sulisitsisumut 

suliarineqartunut atuupput. 
 

   § 2.  Nalunaarut manna Kalaallit Nunaanni suliffiup ingerlanneqarnera pillugu nalunaarummut, 

Kalaallit Nunaanni suliffiit ilusilersugaanerat pillugu nalunaarummut, Kalaallit Nunaanni 

teknikkikkut ikiorsiissutit ilusilersugaanerat pillugu nalunaarummut, Kalaallit Nunaanni 

teknikkikkut ikiorsiissutit atorneqartarnerat pillugu nalunaarummut, Kalaallit Nunaanni akuutissat 

aamma atortussiat pillugit nalunaarummut kiisalu Kalaallit Nunaanni suliffiup nalilersorneqarnera 

pillugu nalunaarummut ilassutaasunik aalajangersagaqarpoq. 
 

Kapitali 2 

Sulinerup pilersaarusiorneqarnera aaqqissuunneqarneralu 

Suliffiup nalilersorneqarnera 

   § 3.  Sulinermi nalunaarummi matumani ilaatinneqartumi suliffiup nalilersorneqarnera pillugu 

Kalaallit Nunaanni nalunaarut naapertorlugu suliffiup nalilersorneqarnerani aammattaaq sulinermut 



 

attuumassuteqartunik immikkut ittunik isumannaallisaanermut peqqinnissamullu navianaateqarnerit 

ilaatinneqassapput. 
   Imm. 2. Suliffiup nalilersorneqarnera pisariaqarfiatigut paasissutissanik makkuninnga imaqassaaq 
1) sullivimmi sumiiffiit immikkut ittunik navianaateqarfiusinnaasut, soorlu qaartooratarsinnaaneq, 

ikuallattooratarsinnaaneq, uppittooratarsinnaaneq, nakkarfiusinnaaneq, imermik 

ulikkaartoorsinnaaneq, akuutissat imaluunniit silaannarmi gassit peqqinnissamut ulorianartut 

imaluunniit toqunartut kiisalu immikkut ittut allat assingusut navianaateqarnerit, 

2) navianaateqarnerit taamaattut pinaveersaartinniarlugit imaluunniit akiorniarlugit iliuusissat 

ingerlanneqarsimasut imaluunniit ingerlanneqartussat,  

3) inummut illersuutit naleqquttut, qimaaffissanut atortut, annaassiniarnermut atortut kiisalu 

ikiueqqaarnissamut atortut atorneqarnissaat,  

4) qimaaffissat kiisalu ingerlatsinerup akornuteqalernerani, ajutoornerni aamma ulorianartumik 

pisoqarnerani iliuusissat, 

5) sulinerup aaqqissuussaanera, tamanna isumannaallisaanermut peqqinnissamullu 

pingaaruteqarpat, aamma 

6) qaartartut kiisalu ikumasitsissutit sananeqarnerannut, toqqortarineqarnissaannut, 

assartorneqarnissaannut atorneqarnissaannullu tunngasut, sullivimmi taamaattut atuutsillugit. 

   Imm. 3. Sulinerup suussusaa, sulinermi ingerlatseriaaseq imaluunniit sumiiffimmi pissutsit 

tunngavigalugit immikkut ulorianartoqartitsippat, sulisitsisup sulinerup ingerlanneqarnissaanut 

allaganngorlugit ilitsersuutit suleriaasissallu suliarissavai. 
   Imm. 4. Imm. 3 naapertorlugu ilitsersuutit suleriaasissallu pisariaqarfiatigut makkuninnga 

paasissutissaqassapput 
1) sulinermut atatillugu navianaateqarnerit,  

2) isumannaallisaanermut iliuusissat malinneqartussat,  

3) teknikkikkut ikiorsiissutit inummullu illersuutit atorneqarnissaat,   

4) ingerlatsinerup akornuteqalernerani, ajutoornerni aamma ulorianartumik pisoqarnerani 

iliuusissat, aamma  

5) sulineq immikkut ilitsersorneqarsimasunit imaluunniit immikkut akuersissuteqarnikkut 

taamaallaat ingerlanneqassanersoq. 

   Imm. 5.  Ilitsersuutit suleriaasissallu imm. 3-mi taaneqartut sulisut pisariaqartitaat naapertorlugu 

pissarsiarineqarsinnaassapput aammalu sulisut pineqartumik suliaqartut 

ilisimatinneqarsimassallutik. 
 

Sulisitsisut arlallit akornanni suleqatigiinneq 

   § 4. Sulisitsisut arlallit akuersissuteqarfiusumi ataatsimi (sullivimmi) sulisoqartitsippata, 

isumannaallisaanermut peqqinnissamullu suleqatigiinneq qanoq aaqqissuuneqassanersoq 

aalajangersarneqassaaq. 
   Imm. 2. Akuersissummik pigisaqartoq (pisinnaatitaaffimmik pigisaqartoq) imaluunniit 

suliffeqarfik akuersissummik pigisaqartup sulinerup aqutsinera ersarissumik tunniussiffigisimasaa 

akuersissuteqarfiusumi suliffeqarfiit tamarmik peqataasut akornanni isumannaallisaanermut 



 

peqqinnissamullu ataatsimut suleqatigiinneq pilersillugulu aqunneqarnissaa pillugu 

pisussaaffeqarpoq. 
   Imm. 3. Sulisitsisut ataasiakkaat suleqatigiinnermut peqataallutillu isumannaallisaanermut 

iliuusissat pisariaqarnerat naapertorlugu ataqatigiissaarneqarnissaat pillugu peqataaqataassapput.  
 

   § 5. Akuersissummik pigisaqartup imaluunniit suliffeqarfiup suleqatigiinnermut aqutsisup, takuuk 

§ 4, imm. 2, ataqatigiissaarinerup ilaatut qulakkiissavaa: 
1) akuersissuteqarfiusumi ingerlatsinerit assigiinngitsut akornanni isumannaallisaanermut 

iliuusissat pisariaqartumik ataqatigiissaarneqarnissaat,  

2) ataatsimoorussanik sulinermi malittarisassanik, isumannaallisaanermut ilitsersuutinik kiisalu 

akuersissuteqarfiusumi sulinermut atatillugu immikkut navianaateqarnernik passussinermut 

tunngasunik iliuusissanik suliarinnittoqarnissaa,  

3) piareersimanermut, qimagutsitsinermut sungiusarnermullu pilersaarutit suliffeqarfiit peqataasut 

akornanni ataqatigiissaarneqarnissaat, aamma  

4) sulisitsisut peqataasut akuersissuteqarfiusumi immikkut ulorianaatit navianaateqarnerillu pillugit 

— matumani ilanngullugit sulisitsisut allat ingerlatsinerat pillugu — pisariaqartunik 

paasissutissanik piffissaq eqqorlugu pissarsinissaat, taamaalillutik sulisitsisut avataaneersut 

sulinertik isumannaallisaanermut peqqinnissamullu tamakkiisumik illersorneqarsinnaasumik 

pilersaarusiorlugu ingerlasinnaaqqullugu. Imm. 2. Sulisitsisup ataasiakkaap qulakkiissavaa 

nammineq sulisut ataatsimoorussanik sulinermi malittarisassani iliuusissanilu imm. 1, nr. 2 

aamma 3 naapertorlugit aalajangersarneqarsimasuni ilitsersorneqarnissaat. 

 

   § 6. Suliffeqarfik sulisunik atorfinitsitaqanngitsoq, nammineq suliffigisami nalunaarummi 

matumani pineqartunik suliaqarnissamut periarfissiisoq, qulakkiissavaa sulisitsisut sulisunik tassani 

sulisoqartitsisut sumiiffiup ilusilersugaanera, pissusai ingerlanneqarneralu pillugit paasissutissanik 

pisariaqartunik pissarsinissaat, taamaalillutik nalunaarut manna aammalu sullivinni avatangiisit 

pillugit inatsiseqarneq naapertorlugu pisussaaffitik naammassisinnaaqqullugit. Tamatumani aamma 

qulakkeerneqassaaq sulisitsisut pineqartut sumiiffimmi suliffeqarfiit allat ingerlatsinerat pillugu 

ilisimatinneqarnissaat, tamanna isumannaallisaanermut peqqinnissamullu suleqatigiinnermut 

pingaaruteqarpat.  
 Imm. 2. Suliffeqarfik aammattaaq qulakkiissavaa sumiiffimmi nalunaaqutsersuinerit naleqquttut, 

pisariaqartillugu nalunaarutitut nivinngarneqarlutik, isumannaatsumik sumiissusersiornermut 

ingerlaarnermullu pingaaruteqartunik paasissutissiisut, pigineqarnissaat. 
 

 

 

Nakkutilliineq attaveqarnerlu 

   § 7.  Sulisut sulinerup nalaani ulorianartorsiunnginnissaat qulakkeerniarlugu sulisitsisup 

imaluunniit inuit taassuma toqqagai sullivinnik sunniuteqarluartumik nakkutilliissapput. 
   Imm. 2. Nakkutilliineq inunnit pisariaqartumik misilittagalinnit pisinnaasaqarluartunillu 

ingerlanneqassaaq. 



 

   Imm. 3. Sullivinnik sulisulinnik nakkutilliineq minnerpaamik sullivimmi paarlakaannerit tamaasa 

ataasiarluni ingerlanneqassaaq. Pissutsit tamanna pisariaqartippassuk, nakkutilliineq inuttut 

najuunnikkut ingerlanneqassaaq. 
   Imm. 4. Sullivik ungasissumi inissisimappat imaluunniit sulisumit ataatsimit ingerlanneqarluni, 

telekkut attaveqarnikkut imaluunniit allatigut isumannaatsumik periuseqarnikkut 

attaveqartarnissamut periarfissaqarnissaa qulakkeerneqassaaq. 
   Imm. 5. Sulisitsisup qulakkiissavaa ikiuiniarnissamut, qimagutsitsinissamut 

annaassiniarnissamullu ingerlaannaq aallartitsisinnaanermut pisariaqartunik attaveqaatit 

pigineqarnissaat. 
   Imm. 6. Nunap iluani sulinermi sulisitsisup qulakkiissavaa qaqugukkulluunniit inuit nunap 

iluaniinnersut aammalu sumiissangatinneri paasineqarsinnaassasut. 
   Imm. 7. Nunap iluani sulinermi nalunaarsuiffik, Tag-in/Tag-out imaluunniit tamatumunnga 

assingusoq atorneqassaaq, taamaalilluni nunap iluaniittut kinaassusersineqarnissaat sukkasuumik 

periarfissaqassalluni. 
 

Ilinniartitsineq ilitsersuinerlu 

   § 8. Sulisitsisup qulakkiissavaa sulisut ataasiakkaat tamarmik, atorfinitsitaanerup suussusia 

sivisussusialuunniit apeqqutaatinnagu, sulineq isumannaallisaanermut peqqinnissamullu 

tamakkiisumik illersorneqarsinnaasumik ingerlanneqarsinnaaqqullugu naammattumik 

naleqquttumillu ilinniartinneqarlutillu ilitsersorneqarnissaat. 
   Imm. 2. Ilinniartitsineq ilitsersuinerlu pingaartumik makkuninnga imaqassapput 
1) sulinermut atatillugu ajutoornissamut nappaalanissamullu ulorianaatit,  

2) sulinerup aaqqissuussaanera, tamanna isumannaallisaanermut peqqinnissamullu 

pingaaruteqarpat,  

3) suleriaatsit naleqquttut,  

4) teknikkikkut ikiorsiissutit inummullu illersuutit atorneqarnissaat,  

5) qimaaffissanut annaassiniarnermullu atortut atorneqarnissaat,  

6) qimaaffissat kiisalu ikiueqqaarnissamut atortunik atuineq, aamma  

7) ilitsersuutit suleriaasissallu pineqartup sullivimmi suliassaqarfianut atuuttut. 
Imm. 3. Ilinniartitsineq ilitsersuinerlu pingaartumik makkununnga atatillugu ingerlanneqassapput 
1) atorfinitsitaanermi,  

2) suliassat nuunneqarneranni imaluunniit allanngortinneqarneranni,  

3) teknikkikkut ikiorsiissutit nutaat atorneqalerneranni imaluunniit allanngortinneqarneranni, 

aamma  

4) teknologi nutaap atorneqalernerani. 

   Imm. 4. Ilinniartitsineq ilitsersuinerlu ineriartornermut, matumani ilanngullugit ulorianaatit nutaat 

takkuttut, naleqqussarneqassapput aammalu pisariaqartillugu aalajangersimasumik 

uteqqinneqartassallutik. 
   Imm. 5. Sulisitsisup qulakkiissavaa sulisut suliffeqarfimmit allameersut sullivimmi sulisuusut 

sulinerminnut pingaaruteqartunik isumannaallisaanermut peqqinnissamullu tunngasunik 

naleqquttumik ilitsersorneqarnissaat. 



 

   Imm. 6. Sulisitsisup qulakkiissavaa sulisut pillugit isumannaallisaanermut ilitsersuutit, matumani 

ilanngullugit atortunik ajutoornermi atorneqartussanik atuineq aammalu ulorianartumik 

pisoqarnerani iliuusissat, allaganngorlugit pigineqarnissaat aammalu pisariaqartillugu 

nivinngagaliatigut saqqummiunneqarnissaat. 
 

Inummut illersuutit 

   § 9. Inummut illersuutit naleqquttut sulisut atorneqarnissaannut atugassanngortinneqassapput. 
   Imm. 2. Inummut illersuutit sullivimmi toqqortarineqassapput aammalu pitsaasumik 

inissisimanerat qulakkeerniarlugu aalajangersimasumik misissorneqartassapput. 
   Imm. 3. Niaqorornaveeqqut, isumannaallisaanermut kamippat kiisalu mianersoqqussutinik 

ersarissunik atisat tamatigut atorneqassapput, taamaanngippat sumiiffinni pisariaqanngitsut 

minillugit. Inummut illersuutit allat atorneqassapput sulineq allatigut 

pilersaarusiorneqarsinnaanngippat, aaqqissuunneqarsinnaanngippat aammalu 

isumannaallisaanermut peqqinnissamullu tamakkiisumik illersorneqarsinnaasumik 

ingerlanneqarsinnaanngippat. 
 

   § 10. Nunap iluani sulinermi sulisup qaammaqqutaq angallattagaq tamatigut nassartassavaa, 

takuuk § 14. 
 

Kapitali 3 

Suliffik sullivillu 

Suliffik 

   § 11. Suliffik sumiiffimmi ingerlatsinerit eqqarsaatigalugit illersorneqarsinnaasumik 

ilusilersugaassaaq aammalu suliffiup ilusilersugaanera pillugu malittarisassat kiisalu nalunaarummi 

matumani aalajangersakkat naapertorlugit ilusilersugaassalluni. Matumani ilaatigut 

qulakkeerneqassaaq 
1) nunap iluani atortulersuutit pioreersut suussusersineqarnissaat, misissorneqarnissaat aammalu 

pisariaqartillugu isumannaarneqarlutillu ersarissumik nalunaaqutsersorneqarnissaat, sulineq 

aallartinneqartinnagu,  

2) nunaminertami immikkut navianaateqarfiusinnaasut suussusersineqarnissaat, 

nalilersorneqarnissaat aammalu pisariaqartillugu pinaveersaartinneqarlutillu ersarissumik 

nalunaaqutsersorneqarnissaat, sulineq aallartinneqartinnagu,  

3) teknikkikkut atortulersuutit pisariaqartinneqartut piffissaq eqqorlugu atorfissaannut 

ikkussuunneqarnissaat, aalajangersimasumik misissorneqartarnissaat aammalu pisariaqartillugu 

aserfallatsaaliorneqartarnissaat,  

4) angallanneq qaqugukkulluunniit isumannaallisaanermut peqqinnissamullu tamakkiisumik 

illersorneqarsinnaasumik pisinnaassasoq,   

5) teknikkikkut ikiorsiissutit naleqquttut pisariaqartillugu atorneqarsinnaassasut,  

6) atortussat naleqquttumik inissillugit aalajaatsumik toqqammavilerlugit inissinneqarsinnaassasut, 



 

7) sumiiffiit sulinermi ingerlatseriaatsinik immikkut navianaateqarfiusunik ingerlatsiviusut 

sapinngisamik ataatsikkut allat suliffiattut imaluunniit ingerlaarfissaattut atorneqassanngitsut,  

8) atortulersuutit, isumannaallisaanermut iliuusissat kiisalu immikkut navianaateqarfiusinnaasut 

il.il. ingerlaavartumik nakkutigineqartarnissaat,  

9) sumiiffiit nakkartoorsinnaanermut imaluunniit nakkartunik ulorianartorsiortitsiviusut 

ungalulersuinikkut, matoorinikkut, qaarsumut aalajangiissutinik imaluunniit allatigut 

naleqquttumik isumannaarneqarnissaat, 

10) atortussat akuutissallu toqqortaatigineqarnerisa aporneqarnissamut illersorneqarnissaat aammalu 

ikuallanneq imaluunniit qaartoornermit naqitsineq suliffiusunut imaluunniit ingerlaarfinnut 

toqqaannartumik sunniuteqannginnissaa, aamma  

11) akuutissat atortussallu ulorianartut illersorneqarsinnaasumik toqqortarineqarnissaat kiisalu 

kuuttoornissaq peqqinnissamullu ajoqusiisinnaasumik sunniuteqartarneq 

pinaveersaartinneqassasoq. 

 

Illuutit sanaartukkallu 

   § 12. Illuutit ingerlatsivinnilu atortulersuutit, matumani ilanngullugit teknikkikkut atortulersuutit, 

ikkussuutit kiisalu aqqusineeqqat, aatsitassarsiorfiit iluani ingerlaviit, aatsitassarsiorfiit iluani 

qilleriffiit, usingiaaviit assigisaallu nalinginnaasumik sulisoqarfiusut, atorneqarnissaat 

eqqarsaatigalugu illersorneqarsinnaasumik sananeqarlutillu ilusilersugaassapput aammalu 

illersorneqarsinnaasumik aserfallatsaaliorneqartassallutik. 
   Imm. 2. Teknikkikkut atortulersuutit, ikiorsiissutit ikkussuutillu il.il. illersorneqarsinnaasumik 

inissinneqarlutillu ikkussorneqassapput. Taakku isumannaallisaanermut imaluunniit peqqinnissamut 

navianaateqaratarsinnaappata, tamanna kiisalu pissutsit allat eqqarsaatigalugit inissinneqassapput, 

taamaalillutik ajutoornermi sapinngisamik annikinnerpaamik ulorianartorsiortitsissallutik. 
   Imm. 3. Teknikkikkut ikiorsiissutit aammalu innaallagissiorfiup atortulersuutai sumiiffimmi 

gassit, pujoralaat imaluunniit isugutamik pissutaasumik ikuallattoorsinnaanermik 

qaartoorsinnaanermilluunniit ulorianartorsiortitsiviusumi inissisimappata, taakku 

qaartoorsinnaanermik ulorianartumi atorneqarnissamut naleqqussagaassapput. 
 

Allagartalersuineq 

   § 13. Isumannaallisaanermut peqqinnissamullu pingaaruteqartunik paasissutissiisunik imaluunniit 

mianersoqqusisunik silaannaap sunniineranut akiuussinnaasunik pisariaqartillugu naleqquttuni 

inissinneqarsimasunik allagartalersuisoqassaaq. 

 

Qaammaqquteqarneq 

   § 14. Sulliviit suliffiillu aalajangersimasut kiisalu sumiiffiit immikkut navianaateqarfiusut 

pisariaqartitsiffiusut, naammattumik qaammaqquserneqassapput. Ullup qaamanera 

naammaginanngippat, pissutsinut naleqqussakkamik innaallagissamit qaammaqqummik 



 

pilersorneqassapput, taamaalilluni sulineq ingerlaarnerlu illersorneqarsinnaasumik 

ingerlanneqarsinnaaqqullugit. 
   Imm. 2. Qaammaqqutinut atortulersuutit taamaalillugit inissinneqassapput, inissinneqarsimanerat 

sulisunut ajutoornissamik navianaateqartitsinnginnissaa qulakkeerniarlugu. 
   Imm. 3. Suliffiit aalajangersimasut, sulisut innaallagissamit qaammaqqutip unittoorneratigut 

ulorianartorsiortinneqarsinnaaffii, naammattumik sakkortussusilimmik ajutoornermi 

qaammaqqummik peqartinneqassapput. Tamanna periarfissaqanngippat, sulisut ataasiakkaat 

namminneq qaammaqqutissaannik peqartinneqassapput. 
   Imm. 4. Iserfissat aqqutillu biilertarfiit aalajangersimasumik qaammaqquserneqarnissaat 

pisariaqanngilaq, taamaattoq pissutsit imaluunniit immikkut navianaateqarnerit tamanna 

pisariaqartippassuk. 
 

Aqquserngit ingerlaarfiit 

   § 15. Suliffimmi ingerlaarfissat ingerlaarfiillu naammattut, angissutsimikkut pitsaassutsimikkullu 

taamaattut, ingerlaarneq akornuteqanngitsumik aammalu isumannaallisaanermut peqqinnissamullu 

ulorianartorsiortitsinngitsumik kiisalu teknikkikkut ikiorsiissutit pisariaqartillugit 

atorneqarsinnaanerannik periarfissiisumik ilusilersorneqarsimassapput. 

   § 16. Ingerlaarfissat iserfissallu, matumani ilanngullugit majuartarfiit, majuartarfiit 

aalajangersimasut, usingiaaviit rampellu, ilusilersorneqarlutillu angissusilerneqarlutillu 

inissinneqassapput, pisuinnarnit imaluunniit biilertunit isumannaatsumik aammalu atorneqarnissaat 

siunertaralugu atorneqarsinnaallutik. 
   Imm. 2.  Inuit imaluunniit usisat assartorneqarnerannut ingerlaarfissat angallattut amerlassusaat 

kiisalu sulinermi ingerlatsinerit suussusii naapertorlugit angissusilerneqassapput. 
   Imm. 3. Ingerlaarfissat ingerlaarfiillu nunaminertamit qaffasinnerusut naleqquttunik 

ungalulersorneqassapput. 
   Imm. 4. Biilinut ingerlaarfissat matunit, isaariarnit, pisuinnaat aqqutaannit, torsuusanit, 

majuartarfinnit assigisaannillu naammattumik ungasissusilerlugit inissinneqassapput. 
   Imm. 5. Sulinermi biilit atorneqartillugit, biilertut pisuinnallu ingerlaarfii periarfissaqartillugu 

immikkoortinneqassapput. 
   Imm. 6. Biilit imaluunniit maskiinat suliffinnut isersinnaappata, isumannaatsumik 

sumiissusersiornissaq ingerlaarnissarlu eqqarsaatigalugit ingerlaarnermut malittarisassat 

aalajangersarneqassapput. 
   Imm. 7.  Ingerlaarfissat ingerlaarfiillu, isumannaatsumik sumiissusersiornissaq ingerlaarnissarlu 

eqqarsaatigalugit pisariaqarfiatigut, ingerlaarfiit sammiviinik, aniffissanik portussutsillu 

assigiinngissutaannik ersarissumik nalunaaqutsersugaassapput. 
 

   § 17. Nunap qaavani aatsitassarsiorfinni majuartarfiit ingerlaarfiillu aalajaatsuussapput aammalu 

tassani maskiinanut atorneqartunut naleqquttuussallutik. Taakku sananeqarlutillu 

aserfallatsaaliorneqassapput, taamaalillutik maskiinat isumannaatsumik nuunneqarsinnaaqqullugit. 

Qaqqat sivinganeri aammalu immersukkat aalajaatsumik sananeqassapput. 



 

 

Sullivik 

   § 18. Sulisup sullivissaa naleqquttumik ilusilersugaassaaq, matumani ilanngullugu pisariaqartunik 

pequtinik, ikiorsiissutinik atortussanillu illersorneqarsinnaasumik inissiisinnaanermik aammalu 

sulinermut attuumassuteqartunik suliassat tamaasa isumannaatsumik kiisalu sullivimmi timip 

inissisimanera aalariaaserlu illersorneqarsinnaasumik ingerlanneqarsinnaanerannik 

periarfissiisumik. 
   Imm. 2. Sulineq issialluni ingerlanneqarsinnaappat tamanna periarfissaallunilu naleqquppat, 

tassunga suliffissaq naleqquttumik ilusilersorneqarsimassaaq. Nikorfalluni imaluunniit pisulluni 

sulinermi, sapinngisamik issiaviit sulinermi unikaallatsiarnerni atorneqarsinnaasut pigineqassapput. 
   Imm. 3. Suliffissamut isersinnaaneq aammalu tassanngaanniit qimaasinnaaneq 

illersorneqarsinnaassaaq. 
 

   § 19. Sulliviit aalajangersimasut inissinneqarlutillu ilusilersugaassapput, taamaalillutik sulisut 

akuutissanit atortussanillu, kissassutsinit sakkortuunit, nipiliornernit sajukulaarnernillu il.il. 

sullivinnit imaluunniit sulinermi ingerlatseriaatsinit peqqinnissamut ajoqusiisinnaasunik 

sunnerneqassanngitsut. 
   Imm. 2. Atortussanik tunillaassuussinnaasunik mingutsitsisoqarsinnaaneranik imaluunniit 

akuutissanik atortussanilluunniit isumannaallisaanissaq imaluunniit peqqinnissaq eqqarsaatigalugu 

sukkasuumik amimit piiarneqartariaqartunik imaluunniit siaruaannissaat pinaveersaartariaqartunik 

navianaateqarfiusumi, sulliviup qanittuani tamatumunnga naleqquttunik naammattunillu 

ikiorsiissuteqartoqassaaq, soorlu isinut erruutit, uffarfik aammalu saligutit immikkut ittut. 
 

Torersuutitsineq eqqiluisaarnissarlu 

§ 20. Sumiiffimmi torersuutitsisoqarlunilu eqqiluisaartoqassaaq, taamaalilluni pissutsit 

ingerlaavartumik isumannaallisaanermut peqqinnissamullu tamakkiisumik 

illersorneqarsinnaassallutik. Matumani pingaartumik malinneqassapput, 
1) ingerlaarfissat nunaminertat, teknikkikkut atortulersuutit aammalu isumannaallisaanermut 

iliuusissat pitsaasumik aserfallatsaaliorneqartarnissaat,  

2) atortussat, sakkuutit, ledningit il.il. sulinermut imaluunniit ingerlaarnermut 

ulorianartorsiortitsisumik ilineqannginnissaat,  

3) ingerlaarfissat nunaminertallu kiisalu sulliviit kuuffigineqarsimasunit assigisaannillu 

saligaallutik aammalu aputeqarnerani sikuneranilu aputaajarneqarlutillu siorarterneqartarnissaat, 

aamma  

4) eqqakkat assigisaallu naleqquttuni ilineqartarnissaat aammalu illersorneqarsinnaasumik 

peerneqartarnissaat. 

   Imm. 2. Saliineq eqqiaanerlu ingerlanneqassapput, pujoralaat peqqinnissamut ajoqusiisinnaasut 

imaluunniit mingutsitsineq siaruarneqaqqunagit. 



 

   Imm. 3. Qaarsunik piiaanermi sinnikut, aatsitassat, tailings-it, eqqakkanik katersuiviit, slaggimik 

katersuiviit kiisalu katersuiviit allat aammalu arrortitsiviit imermik katersuiviit sananeqarlutik, 

pilersinneqarlutik, ingerlanneqarlutik aserfallatsaaliorneqassapput, taamaalillutik 

qajannaatsuullutillu isumannaallisaanermut peqqinnissamullu navianaateqassanatik. 
 

Silap pissusianit illersuineq aamma init 

   § 21. Sulinermi sivisuumik silami ingerlanneqartumi sulisut silap pissusianit illersorneqarnissaat 

pillugu iliuusissat pilersinneqassapput, soorlu toqqit, iigartallit, illuaqqat imaluunniit assigisaat. 
   Imm. 2. Sumiiffimmi sivisuumik sulianik piiaanermut imaluunniit ujarlernermut toqqaannartumik 

attuumassuteqanngitsunik, soorlu sannavimmi sulineq, nakkutilliineq allaffimmilu sulineq 

ingerlanneqartillugit, taakku init suliffiit aalajangersimasut ilusilersugaanerat pillugu 

malittarisassanik naammassinnittumik ingerlanneqassapput. Tamanna aammattaaq illuaqqani, 

pavillionini, aatsitassarsiorfiit aqquserngini, aatsitassarsiorfiit initaanni imaluunniit assingusuni init 

pillugit atuuppoq. 
 

Silaannarissarneq il.il. 

   § 22.  Suliffiit matoqqasuniittut naammattumik silaannarissarfeqartinneqassapput. 

   § 23. Akuutissat ajoqusiisinnaasut silaannarmi katersuussinnaappata imaluunniit 

katersuussimappata, naleqquttunik iliuuseqartoqassaaq, qulakkeerneqarluni 
1) taakku suminngaanneerfianni unitsinneqassasut, 

2) taakku suminngaanneerfianni katersorneqassasut imaluunniit piiarneqassasut, imaluunniit  

3) akuutissat taamaattut katersuussimanerat taamaalillugu akuleriissinneqassasoq, sulisut 

navianaateqartinneqassanatik. 

   Imm. 2. Akuutissat ajoqusiisinnaasut immikkoorsinneqassapput, sulisunut navianaataassanatik. 
 

   § 24. Silaannarmi gassit peqqinnissamut ajoqusiisinnaasut imaluunniit qaartoorsinnaasut kiisalu 

pujoralaat annertussusiat uuttorneqarnissaat pillugit iliuusissat ingerlanneqassapput. 
   Imm. 2. Nakkutilliissutit ikkussuunneqassapput, taakkulu aalajangersimasuni gassinut il.il. 

ingerlaavartumik nakkutilliissuteqassapput, nammineerlutillu kalerrisaarutit, innaallagissamut 

atortulersuutit nammineerlutik qamittarnerannut atortulersuutit kiisalu ikuallattoorsinnaasunik 

motoorillit nammineerlutik unitsittarnerannut atortulersuutit ikkussuunneqassapput. 
 

   § 25. Qaartoorsinnaasumik silaannarmik pilersoqarnissaa akiorniarlugu aammalu 

pinngitsoortinniarlugu pisariaqartut tamaasa iliuuserineqassapput. 
   Imm. 2. Sumiiffinni qaartoornissamut ulorianartoqarfiusuni qaartoorsinnaasumik silaannarmi 

ikumasoqannginnissaa anguniarlugu pisariaqartut tamaasa iliuuserineqassapput. 
 

Qaartartut ikumasitsissutillu 



 

   § 26. Qaartartut ikumasitsissutillu toqqortarineqarnissaat, assartorneqarnissaat atorneqarnissaallu 

qaartartut pillugit nalunaarut naapertorlugu immikkut ilisimasalinnit pisariaqarfiatigut 

akuersissuteqartunit ingerlanneqassapput. Suliassat aaqqissuunneqarlutillu ingerlanneqassapput, 

taamaalillutik sulisut isumannaallisaanermut imaluunniit peqqinnissamullu 

navianaateqartinneqassanatik. 
   Imm. 2. Aatsitassarsiorfinni pujoralaat qaartoorsinnaasut navianaataqarfiini taamaallaat qaartartut 

ikumasitsissutillu taamaattunut aatsitassarsiorfinnut naleqqussarneqarsimasut atorneqassapput. 
   Imm. 3. Innaallagissamik ikumasitsissutit atorneqartillugit, anorersuarnermik nalliussinnaasumik 

ulorianartoqartillugu innaallagissamik qullilersukkanik sukkasuumik isumannaatsumillu 

kalerrisaarisoqarsinnaassaaq. 
 

Isumannaallisaanermut sulinerit, assaaneq, qillerineq qaartiterinerlu il.il. 

   § 27. Sulineq aallartitsinnagu nunap sananeqaataa, qaarsut teknikkikkut pissusii kiisalu pissutsit 

allat attuumassuteqartut misissorneqassapput, pisariaqartinneqartillugu, sulineq 

isumannaallisaanermut peqqinnissamullu tamakkiisumik illersorneqarsinnaasumik 

ingerlanneqarsinnaaqqullugu. 
   Imm. 2. Assaanermik, aserorterinermik, qillerinermik**, qaartiterinermik ** assigisaannillu 

sulineq sullivinni avatangiisit pillugit inatsiseqarnerup nalinginnaasumik malittarisassai kiisalu 

nalunaarummi matumani aalajangersakkat naapertorlugit isumannaallisaanermut peqqinnissamullu 

tamakkiisumik illersorneqarsinnaasumik pilersaarusiorneqassaaq, aaqqissuunneqassaaq 

ingerlanneqassallunilu. 
   Imm. 3. Suleriaatsit illersorneqarsinnaasut teknikkikkullu ikiorsiissutit naleqquttut 

atorneqassapput nunap pissusaa kiisalu pissutsit allat, matumani ilanngullugit sumiiffimmi 

ingerlatsinerit allat, nunami immikkut artukkiinerit kiisalu silap sunniutai eqqarsaatigalugit. 
 

   § 28. Nakkarfiusinnaaneq nakkartoorfiusinnaanerlu pinaveersaartinneqassapput. Matusinermi 

piiaaffiulluunniit sinaata portussusia sivingassusialu nunap naqqata suussusianut, nunap naqqata 

pissusaanut kiisalu suleriaasissatut pilersaarutigineqartunut naleqqussarneqassapput. 
   Imm. 2. Assaanermi piiaanermilu sulinermi qulakkeerneqassaaq nunap sisoornera 

nakkartoortoqarneraluunniit navianartut pinngitsoortinneqarnissaat. Matumani pingaartumik makku 

malinneqassapput: 
1) Sivingasumik assaavigineqartut ima sivingassuseqassanngillat, navianartumik sisoorsinnaaneq 

pinngitsoortinneqassalluni.   

2) Qaarsoq qajannaatsuunngitsoq ulorianartorsiortitsisinnaasoq ingerlaannaq piianeqassaaq 

imaluunniit isumannaatsumik illersuuserneqassaaq. Sulineq aallartitsinnagu imaluunniit 

aallarteqqitsinnagu, suliffiit imaluunniit angallaffiusut qulaanni qalliutit sivinganertallu 

misissorneqassapput atortussanik imaluunniit ujarassuarnik nikisimasunik peqarnersut, 

pisariaqarpallu peerneqassapput. 

3) Assaanerit imaluunniit atortussat piiarneqassapput, nunap naatsorsuutiginngisamik 

sisuffiusinnaanera pilersinneqaqqunagu.  



 

4) Assaanerup kingorna sapinngisamik piaarnerpaamik napparussuilluni isumannaallisaaneq 

pilersinneqassaaq, nunap naqqaata aalajaatsoqarfiusuni pisariaqanngippat pinnani.   

5) Sumiiffiit ujaqqat nakkarsinnaanerannut imaluunniit nakkartoornissamut 

aqunneqarsinnaanngitsumut ulorianartorsiortitsisut ingerlaannaq mattunneqassapput. 

Mattussineq aatsaat piiarneqarsinnaavoq nakkutilliineq aammalu pisariaqarneratut saliineq 

imaluunniit sumiiffiup isumannaallisarneqarnera naammassereerpat.  

6) Sivinganernit piiaaffinniluunniit sukkasuumik qimaaffissaqarneq tamatigut periarfissaassaaq.  

   Imm. 3. Assaavigineqarsimasut sulinermut atatillugu iserfigineqarsinnaasut nunap naqqaata 

aalajaassusianik aalajangersimasumik nakkutigineqassapput, aammalu napparussuilluni 

isumannaallisaaneq aserfallatsaaliorneqassaaq, taamaalilluni isumannaallisaanermut 

killiliunneqartoq attatiinnarneqarsinnaaqqullugu. 
   Imm. 4. Isumannaallisaanermut sulinermut pingaaruteqartunik immikkut pisoqartillugu 

sullivimmi tullermi aallartittussanut kalerrisaarutigineqassapput aammalu allaganngorlugit 

nalunaarsorneqassallutik. Allagaatit sulineq ingerlatillugu sullivimmi toqqortarineqassapput. 
 

   § 29. Aatsitassarsiorfinni imaluunniit aqqusineeqqani qillerivimmik qillerinermi inuit 

ulorianartumiissanngillat, aammalu ingerlatsisoq ujaqqanit aporneqarnissamut 

illersorneqarsimassaaq. 
   Imm. 2. Qillerinermut atatillugu ingerlatsinerit tamaasa ingerlaneranni qaarsumit pujoralaat 

peqqinnissamut ajoqusiisinnaasut sapinngisamik annikillisinneqassapput piaarnerpaamillu 

piiarneqassallutik. 
 

   § 30. Periarfissaqartillugu sullivimmi biilip imaluunniit atortut aqutsiviat, ingerlatsiviat 

imaluunniit sullivik alla matoqassaaq, sullivimmi ujaqqat nakkarsinnaanerannut imaluunniit 

nakkartoornissamut nakkutigineqarlunilu isumannaallisarneqarsimanngippat, sulinermilu nunap 

naqqata allanngortinneqarneratigut ujaqqat nakkarsinnaanerannut imaluunniit nakkartoornissamut 

navianaateqartitsisinnaasumik. 

   § 31. Aallaaviusumik usilersuutit immersuiffiit aalajangersimasut ungalulersorneqassapput, 

taamaalilluni assartuut usiartumik immiinermi sinaakkutigineqartoq qaangerlugu 

ingerlasinnaajunnaarlugu, immiiffillu pisariaqarfiatigut isumannaatsumik ingerlaarnissamut 

sumiissusersiornissamullu ersarissumik nalunaaqutsersorneqassaaq imaluunniit 

qaammaqquserneqassaaq. 

 

Nunap iluani silaannarissarneq 

   § 32. Nunap iluani sumiiffiit tamarmik iserfigineqarsinnaasut naammattumik 

silaannarissarneqassapput. Silaannarissarnissap pisariaqartinneqarnera aammalu 

silaannarissarnermut atortulersuutit ilusilersugaanerat sulineq aallartitsinnagu 

pilersaarusiorneqarlutillu uppernarsarneqassapput. Silaannarissarnermut atortulersuutit 

angissusilerneqassapput, ingerlaarfinni suliffiillu iluini silaannaap pitsaassusia 



 

naammaginartuussalluni aammalu silaannarissarneqanngitsumik sumiiffiit sapinngisamik 

pinngitsoortinneqassallutik. 
   Imm. 2. Ingerlaavartumik silaannarissarneqarnissaa qulakkeerneqassaaq, naammattumik 

pisinnaassuseqartumik makku qulakkeerniarlugit: 
1) silaannarissarneq,  

2) silaannaq, taamaalilluni qaartoornissamut aammalu pujoralaamut navianaateqarneq 

nakkutigineqarpat, aamma   

3) silaannaq, taamaalilluni sulinermi pissutsit naammaginartuullutik sulineq ingerlatillugu, 

atorneqartut suleriaatsit aammalu sulisut timikkut artukkerneqartarnerat eqqarsaatigalugit. 

   Imm. 3. Silamiit silaannarissarsinnaanissaq piumasaqaatinik naammassinninngippat, 

mekaniskiusumik silaannarissarneq atorneqassaaq. Silaannarissarnermut atortulersuutit 

nakkutilliinermut atortumik kalerrisaarutilimmik peqassapput, qaamanermik imaluunniit nipimik 

nalunaaqutsersuinikkut silaannarissarnermut atortulersuutit naammaginanngitsumik ingerlappata 

takutitsisinnaasumik. 
   Imm. 4. Ajutoornermi silaannarissarneq taamaallaat ingerlatsinerup piareersarneqarneranut, 

matoorinermut atatillugu sulinermut kiisalu sumiiffinnut silaannarissarnermut pingaarnerup 

silaannaata ingerlaarneranut toqqaannartumik attuumassuteqartunut atorneqassaaq. Tunisassiorfiit 

ajutoornermi silaannarissaatinik silaannarissarneqarsinnaapput, sulisut isumannaallisaanerat 

peqqinnissallu qulakkeerniarlugit naleqquttunik ilassutaasunik iliuuseqartoqarpat. 
   Imm. 5. Silaannarissarnermut atortulersuutit ingerlaavartumik nakkutigineqarlutillu 

aserfallatsaaliorneqassapput. Silaannarissarnermut tunngasut uuttorneqarlutillu 

aalajangersimasumik nalunaarsorneqartassapput. 
 

Kapitali 4 

Ikuallattoornissamut qaartoornissamullu navianaateqarneq, qimaaffissat, annaassiniarnermut 

atortut, ikiueqqaarneq piareersimaffillu 

Ikuallattoornissamut qaartoornissamullu navianaateqarneq 

   § 33. Sulliviit aammalu sumiiffiit aalajangersimasut sulisoqarfiusut ilusilersugaallutillu 

atortulersugaassapput, taamaalilluni ikuallattoorneq qaartoornerlu sapinngisamik 

pinaveersaartinneqassallutik, kiisalu ikuallattoornermi, qaartoornermi, nakkartoornermi, 

peqqinnissamut ajoqusiisinnaasunik gassinik aniasoornermi imaluunniit pisuni allani navianartuni 

sukkasuumik kalerrisaarisoqarsinnaassalluni. 
   Imm. 2. Ikuallannermik akiuiniarnermut atortut naleqquttut pigineqassapput, taakkulu 

ajornanngitsumik orninneqarsinnaassapput, atorneqarnissaat pisariitsuussalluni, 

nalunaaqutsersugaassallutik aammalu qaqugukkulluunniit atorneqarnissamut piareersimassallutik. 
   Imm. 3. Nunap iluani sulinermi qaartartut, imerpalasut ikuallajasut kiisalu akuutissat allat 

sukkasuumik ikumasinnaasut amerlassusaat suliffiup ataasiakkaap ingerlanerani sulinerup 

naammassineqarnissaanut pisariaqartinneqartunut killilerneqassapput. 



 

   Imm. 4. Sulinerup suussusaa imaluunniit pissutsit allat tamanna pisariaqartippassuk, 

ikuallattoornissamut qaartoornissamullu navianaateqarnerup passunneqarneranut immikkut 

iliuusissat aalajangersarneqassapput. 
 

Nunap iluani ikuallatitsisartunik motoorillit il.il. 

   § 34. Ikuallatitsisartunik motoorillit nunap iluani atorneqartut aniatitaannik saliisartumik 

sunniutilimmik atortulersugaassapput aammalu illersorneqarsinnaasumik 

aserfallatsaaliorneqartassallutik, taamaalillutik isumannaallisaanermut imaluunniit peqqinnissamut 

navianaateqartitsinnginniassammata. 
   Imm. 2. Nunap iluani benzina gassilu nalinginnaasumik ikummatissatut atorneqassanngillat, 

taamaattoq atortuni imaluunniit biilini atorneqarnissaat isumannaallisaanermut peqqinnissamullu 

tamakkiisumik illersorneqarsinnaappat atorneqarsinnaapput. 
 

Ammasumik ikumasoqarneq, ikumasitsiviusinnaasut pujortartarnerlu 

   § 35. Ammasumik ikumasoqarneq aammalu sulineq ikumasitsisoqarsinnaaneranik 

navianaateqarfiusinnaasoq sumiiffinni ikuallattoornissamut imaluunniit qaartoornissamut 

navianaateqarfiusuni ingerlanneqassanngilaq, pisariaqarneratut isumannaallisaanermut iliuusissat 

ingerlanneqareersimanngippata. 
   Imm. 2.  Imm. 1 naapertorlugu sulineq aatsaat ingerlanneqarsinnaavoq navianaateqarnerit siumut 

nalilersorneqareerpata aammalu sulinermut atuuttunik ilitsersuutit suleriaasissallu naapertorlugit. 
   Imm. 3. Sullivimmik aqutsisoq pujortartarneq pillugu malittarisassanik aalajangersaassaaq, 

matumani ilanngullugu sumiiffiit pujortarfiusinnaasut. Ikuallattoornissamut imaluunniit 

qaartoornissamut navianaateqarfiusuni pujortarneq inerteqqutaavoq. 
 

Qimaaffissat aniffissallu 

   § 36. Sulisut ulorianartoqarnerani suliffimminnit sukkasuumik isumannaatsumillu 

anissinnaassapput. 
   Imm. 2. Qimaaffissat aniffissallu kikkulluunniit ingerlaffigisinnaasaattut ammassapput aammalu 

ulorianartoqarnerani isumannaatsumik atorneqarsinnaasutut ilusilersugaassallutik. 
 

   § 37. Qimaaffissat aniffissallu ersarissumik nalunaaqutsersugaassapput, aporfissaqassanngillat 

aammalu sapinngisamik toqqaannartumik silamut imaluunniit qimaaffissamut imaluunniit 

annaffissamut aqquteqassaaq. 
   Imm. 2. Sulineq unitsinneqassaaq aammalu sulisut isumannaatsumut nuunneqassapput, 

isumannaallisaanerat imaluunniit peqqinnissaat annertuumik ulorianartorsiorpat. 
 

   § 38. Sulinerup suussusaa, suliffiup ilusilersugaanera imaluunniit pissutsit allat naapertorlugit 

qimaaffissat aniffissallu naammattut, ilusilersugaanermikkut, angissutsimikkut 



 

inissisimaffimikkullu taama ittut pigineqassapput, suliffimmiittut tamarmik ulorianartoqarnerani 

silamut imaluunniit isumannaallisakkamut anngussinnaaqqullugit. 
   Imm. 2. Periarfissaqartillugu nunap iluani suliffik marlunnik aniffissaqassaaq, taakkulu tamarmik 

immikkut aqquteqarlutik nunap qaavanut aniffeqassapput. Aniffissat atornissaat timikkut 

annertuunik nukinnik atuiffiuppat, sulisut assartorneqarnissaannut mekaniskiusumik ikiorsiissutit 

atorlugit ilaneqassapput. 
   Imm. 3. Aniffissat matunik imaluunniit isaarianik peqassapput, taakku matuersaat 

atunngikkaluarlugu qimaaffiup tungaanut ajornanngitsumik isumannaatsumillu 

ammarneqarsinnaassallutik. Aniffissani matunik sanimut sisutittakkanik imaluunniit 

kaajallattartunik matulerneqassanngillat. 
   Imm. 4. Qimaaffissat aniffissallu qaammaqqummik pisariaqartitsisut innaallagiaq qamippat 

naammattumik sakkortussusilimmik ajutoornermi qaammaqqummik peqassapput. 
 

Annaassiniarnermut atortut 

   § 39. Sulisitsisup qulakkiissavaa qimaanissamut annaassiniarnissamullu atortussat 

pisariaqartinneqartut pigineqarnissaat aammalu aserfallatsaaliorneqartarnissaat. 
   Imm. 2. Sulisut ulorianartumik pisoqarnerani naleqquttunik iliuuseqarnissamut ilinniartitsineq 

ilitsersuinerlu pissarsiarissavaat. 
   Imm. 3. Annaassiniarnermut atortut naleqquttuni, ajornanngitsumik orninneqarsinnaasuni 

inissinneqassapput aammalu nalunaaqutsersugaassallutik. Atortut aserfallatsaaliorneqassapput 

aammalu qaqugukkulluunniit atorneqarnissamut piareersimassallutik. 
   Imm. 4. Nunap iluani sulinermi sungiusarneqarsimasunik inuttaqartumik aammalu naleqquttunik 

annaassiniarnermut atortulimmik annaassiniarnissamut piareersimasoqassaaq, taamaalilluni pisut 

annertuut nalaanni annaassiniarneq ikiuinerlu sukkasuumik aallartinneqarsinnaaqqullugit. 
 

Ikiueqqaarneq 

   § 40. Ikiueqqaarnissamut atortut sumiiffinni tamani suliffimmi pisariaqartitsiffiusuni 

pissarsiarineqarsinnaassapput. 
   Imm. 2. Sulisut silaannarmik peqqinnissamut ajoqusiisinnaasumik sunnerneqarsinnaappata, 

anersaartuutissanik uummammillu aallartitsinissamut atortut pigineqassapput. 
   Imm. 3. Sulisut naammattut ikiueqqaarnissamut atortunik atuinermut aammalu 

ikiueqqaarnissamut ilitsersorneqarsimallutillu ilinniartinneqarlutillu sungiusarsimassapput. 
   Imm. 4. Suliffiup angissusaa, sulinerup suussusaa aammalu ajutoornissamut navianaateqarneq 

apeqqutaallutik, init ataaseq imaluunniit arlallit ikiueqqaarnissamut atortunik, uummammik 

aallartitseqqiisartumik kiisalu kivitsissutinut atorneqarsinnaasumik pisariaqassappat 

pilersinneqassapput. 
   Imm. 5. Init iluanni ikiueqqaarnissamut ilitsersuut ersarissumik nivinngarneqassaaq. 
   Imm. 6. Ikiueqqaarnissamut init ersarissumik nalunaaqutsersugaassapput. 
 



 

Upalungaarsimanissamut pilersaarut aaqqissuussinerlu 

   § 41. Sulisitsisup qulakkiissavaa sullivimmi ajutoornerit, ikuallattoorneq, qaartoorneq, 

nakkartoorneq kiisalu pisut allat annertuut pillugit upalungaarsimanissamut pilersaaruteqarnissaa. 

Sullivinni allannguisoqartillugu pilersaarut ingerlaavartumik nutarterneqartassaaq. 
   Imm. 2.  Upalungaarsimanissamut aaqqissuussaq naleqquttoq pilersinneqassaaq, taanna 

ajutoornerni imaluunniit pisuni annertuuni tamani sukkasuumik sunniuteqarluartumillu 

iliuuseqartoqarsinnaaqqullugu. 
   Imm. 3. Nunap iluani sumiiffinni tamani ikiuiniarnissamut periarfissaqarnissaa anguniarlugu, 

nunap iluani sulinermi piareersimaffimmi aaqqissuussaq sungiusarneqarsimasunik naammattunik 

amerlassusilinnik aammalu naleqquttunik annaassiniarnermut atortunik imaqassaaq. 
   Imm. 4. Sullivinni tamani nalinginnaasumik sulisoqarfiusuni upalunaarsimanermut atatillugu 

aalajangersimasumik sungiusartoqartassaaq. 
 

Ulorianartoqarnerani kalerrisaarineq nalunaaruteqarnerlu 

   § 42. Sulisut isumannaallisaanerat imaluunniit peqqinnissaat annertuumik ingerlaannartumillu 

ulorianartorsiulissappat, sulisut ingerlaannaq ilisimatinneqassapput, sulinerullu unitsinneqarnissaa 

aammalu isumannaatsumut qimagutsitsinissaq pillugu pisariaqartunik iliuuseqartoqassaaq. 
   Imm. 2. Sulineq aatsaat aallarteqqinneqarsinnaavoq ulorianartoqarunnaarpat aammalu 

isumannaallisaanermut peqqinnissamullu tamakkiisumik illersorneqarsinnaasumik 

ingerlaqqissinnaasoqarpat. 
 

Ikuallannermi assammik qamitsissutit 

   § 43. Ikuallannermi assammik qamitsissutit ajornanngitsumik orninneqarsinnaassapput, 

atorneqarnissaat pisariitsuussalluni aammalu illersorneqarsinnaasumik toqqortarineqassapput. 
   Imm. 2. Ikuallannermi qamitsissutit nalunaaqutsersugaassapput. Atortut 

aserfallatsaaliorneqassapput aammalu qaqugukkulluunniit atorneqarnissamut 

piareersimatinneqassapput. 
 

Annaassiniaaffiit imaluunniit annaassiniaanissamut toqqorsiviit 

§ 44. Sulinerup suussusaa, suliffiup ilusilersugaanera imaluunniit pissutsit allat tamanna 

pisariaqartippassuk, annaassiveqarfiit imaluunniit annaassiviit naleqquttut pilersinneqassapput. 
   Imm. 2. Annaassiveqarfiit annaassiviillu sulisut ulorianartoqarnerani sukkasuumik 

ornissinnaasaannik aammalu tassani isumannaatsumik uninngaffigineqarsinnaasumik, 

annaassiniarneq imaluunniit qimagutsitsineq naammassineqarnissaata tungaanut, inissinneqarlutillu 

ilusilersugaassapput. 
 

Ulorianartoqarnerani ilitsersuineq 



 

§ 45. Sulisitsisup qulakkiissavaa sulisut kalerrisaarineq, qimagutsitsineq, qimaanissamut 

annaassiniarnissamullu atortunik atuineq, ikiueqqaarneq kiisalu ulorianartoqarnerani malitassat 

pillugit pisariaqartunik ilitsersorneqarnissaat. 
   Imm. 2. Ilitsersuineq suliffiup immikkut navianaateqarfiinut naleqqussarneqassaaq aammalu 

pissutsit tamanna pisariaqartippassuk uteqqinneqartassalluni. 
 

Kapitali 5 

Ajutoornernik nalunaarutiginninneq 

   § 46. Suliffeqarfik, § 3 naapertorlugu sullivimmi isumannaallisaanermik peqqinnissamillu 

nalilersuinissamut pisussaaffeqartoq, ingerlaannaq Sullivinnik Nakkutilliisoqarfimmut 

nalunaaruteqassaaq, sumiiffimmi ajutoortoqarsimappat, ajunaarnersuarmik kinguneqarsimasumik 

imaluunniit kinguneqarsinnaasimasumik. 
   Imm. 2. Tamanna sulisitsisut sullivimmi ajutoornernik il.il. nalunaarutiginninnissamik 

pisussaaffeqarnerannik allanik allannguinermik kinguneqanngilaq. 
 

Kapitali 6 

Peqqissutsimik misissortinnerit aammalu sunnerneqarsimasunik nalunaarsuineq 

   § 47. Sulisitsisup qulakkiissavaa sulisut sunniivigineqarsinnaasut, peqqinnissamut 

ajoqusiisinnaasunik kinguneqarsinnaasunik, sulineq aallartinneqannginnerani kingornalu 

aalajangersimasunik piffissakkaartumik, taamaattorli minnerpaamik ukiut pingasukkaarlugit 

ataasiarlutik, peqqissutsimik misissortissinnaanissaat, makku atuutsillugit 
1) sunniuteqarnerup aammalu nappaatip imaluunniit peqqinnissamut sunniutip misissorneqartup 

akornanni attuumassuteqarnera ilisimaneqarpat,  

2) sulinermi pissutsit aalajangersimasut tunngavigalugit sulisut pineqartut akornanni nappaatip 

imaluunniit peqqinnissamut sunniutip takkussinnaanera ilimanaateqarpat,  

3) misissuineq sulisumut annikitsuinnarmik navianaateqarpat, aamma  

4) nappaatip imaluunniit peqqinnissamut sunniutip uppernarsarneqarnissaanut teknik naleqquttoq 

pigineqarpat.  

 

   § 48. Sulisitsisup sulisut akuutissanit atortussanilluunniit ulorianartunit peqqinnissamut 

ajoqusiisinnaasunik sunnerneqartut allattaavimmi nalunaarsussavai. 
   Imm. 2. Allattaavik atorfinitsitaanerup sivisussusia, sulinerup suussusia aammalu ulorianartunik 

akuutissanik atortussanilluunniit sunnerneqarsimanerup paasissutissartaannik imaqassaaq. 
   Imm. 3. Nakorsap, Sullivinnik Nakkutilliisoqarfiup aammalu sulisup imaluunniit taassuma 

sinniisaata allattaavimmi paasissutissat takusinnaavai. 
   Imm. 4. Sulisitsisup allattaavik sunnerneqarnerup unitsinneqarneranit ukiut 40 qaangiunnissaasa 

tungaanut toqqortaatigissavaa. Suliffeqarfik atorunnaarpat, akisussaasuusup allattaavik Sullivinnik 

Nakkutilliisoqarfimmut tunniunneqarnissaa isumagissavaa. 



 

 

Kapitali 7 

Immikkut akuersissuteqarneq naammagittaalliuutillu 

§ 49. Sullivinnik Nakkutilliisoqarfiup pisortaa immikkut ittunik pissuteqartoqartillugu 

nalunaarummi matumani malittarisassanit immikkut akuersissuteqarsinnaavoq, tamanna 

naleqquttuusoq aammalu tamakkiisumik illersorneqarsinnaasoq nalilerneqarpat. 

§ 50. Nalunaarut naapertorlugu Sullivinnik Nakkutilliisoqarfiup aalajangiineri Kalaallit Nunaanni 

sullivinni avatangiisit pillugit inatsimmi § 64 naapertorlugu naammagittaalliuutigineqarsinnaapput. 

 

Kapitali 8 

Pinerluttulerinermi pineqaatissiissutit 

§ 51. Kalaallit Nunaanni pinerluttulerineq pillugu inatsit naapertorlugu pineqaatissiisoqarsinnaavoq, 

kinaluunniit 
1) § 3 aamma §§ 7-45 unioqqutippagit,  

2) nalunaarut naapertorlugu peqqussutinik imaluunniit inerteqqutinik nalunaarutigineqartunik 

malinninngippat, imaluunniit   

3) § 49 naapertorlugu immikkut akuersissuteqarnermut piumasaqaatinik unioqqutitsippat. 

   Imm. 2. § 3 aamma §§ 7-45 kiisalu imm. 1, nr. 2 aamma 3-mi pineqartunik unioqqutitsinerni 

sulisitsisoq akiliisussanngortinneqarsinnaavoq, unioqqutitsineq piaaraluni imaluunniit 

mianersuaalliorluni sulisitsisumut naatsorsuutigineqarsinnaanngikkaluarpalluunniit. 

Akiliisitsinissamut piumasaqaataavoq unioqqutitsineq suliffeqarfimmut attuumassuteqartunit 

ataatsimit imaluunniit arlalinnit, imaluunniit suliffeqarfimmit namminermit 

naatsorsuutigineqarsinnaanissaa. Aalajangersagaq manna naapertorlugu akiliisitsinissamut Kalaallit 

Nunaanni pinerluttulerineq pillugu inatsimmi § 128, imm. 4 atuutinngilaq. 
   Imm. 3. Suliffeqarfiit il.il. (inatsisitigut inuttut pisinnaatitaasut) Kalaallit Nunaanni 

pinerluttulerineq pillugu inatsimmi kapitali 5 naapertorlugu pinerluttulerinermi 

akisussaatinneqarsinnaapput. 
Kapitali 9 

Atuutilernera 

§ 52. Nalunaarut ulloq [ulloq] atuutilissaaq. 

   Imm. 2.  Tamatumunnga peqatigitillugu nalunaarut nr. 302, 26. marts 2015-imeersoq, Kalaallit 

Nunaanni aatsitassanik atortussanik piiaanermik aammalu piiaanissamut siunertaqartumik 

misissueqqaarnernik suliaqarnermut tunngasoq, atorunnaarsinneqarpoq. 
 


